
Muturreko klima eta muturreko politika 

Gwynne Dyer 

Kazetaria 

Nola iraun ahal izango dute bizirik gure haurrek hilik dagoen lurrean?», galdetzen zion bere buruari abuztuaren azkeneko astean Grezia hegoaldeko zati handi bat kiskaldu zuen sute eskergatik bizirik atera zen lagunetako batek. Sei mila etxebizitza eta lau milioi olibondoa errausturik, Greziako basoen erdiak hondaturik, eta hirurogeita lau pertsona hilik; hondamendi izugarria, inondik ere. Nekez irudika daiteke inor bizi ahal izango denik berriro Peloponesoko eremu ikaztuan. Baina inork ez zuen aurreikusi, orobat, hondamendi halakoak politikaren gainbehera ekar zezakeenik: hauxe da, izan ere, klima aldaketak gobernu baten gainbehera eragiten duen lehen aldia. 

Kostas Karamanlis-en gobernu zentro-eskuinak hauteskunde goiztiarrak deitu zituen joan den hilean, karguan hiru urte baino ez zituelarik artean; gizarte iritziaren arabera, aise eta nabarmen lortuko zuen garaipena hauteskunde horietan. Suteek goitik behera aldatu zuten hori guztia, ordea; kolokan jarrarazi zuten jendeak, oposizioan ez ezik, gobernuan eta orohar alderdi politiko nagusietan zuen konfiantza. Gizarte iritziari buruzko inkestek berriki argitara eman dutenez -Greziako legeak debekatu egin ditu iritzi inkestak irailaren 16ko hauteskunde aurreko bi asteetan--, ez Karamanlisen Demokrazia Berria alderdiak ez oposizioko Pasok alderdi zentro-eskuinekoak ez dute lortu herritarren botoen %40 ere. 

Honako hauek izan ziren onuradun: Laos eskuin muturreko alderdia, nazionalismoa predikatu ohi duen talde bazterreko bat, immigranteek eta kristautasun ortodoxoak gorroto dutena (posterretatik «ukabil» baten pare bat-bat egitera deitzen baititu greziarrak); eta Syriza deritzon eta ezker muturreko alderdi besteak bezain ez-ofiziala. Alderdi horietako zeinek ez du ordezkaritzarik lortu parlamentuan, ez dutelako eskuratu herritarren botoen %3 argi eta garbirik (hauteskundeetan legez gainditu beharreko muga). 

Biak ala biak izango dira parlamentuan, ziur askorik, hurrengo agintaldian, eta, alderdi nagusi biak leher eginda iristen badira, gertagarri dirudienez, mutur bateko zein besteko estremistek prezio politiko garestia ordainaraz diezaiekete, gobernu koaliziorako babesa hitzartzearen truke. 

Ezbairik gabe, adibide soil horretatik ezin ondoriozta dezakegu klima hondamendiek politikagintza polarizatu eta erradikalizatuko dutenik; nolanahi ere, jakin-mina sortzen duen fenomenoa da. Grezian izan duten aste zorigaiztokoaren ondorenean, ulertzekoa da erreakzio politikoak sortzea, baina beste horrenbeste gertatzen al da gainerako lekuetan? 

Lehenik eta behin, aldaketa klimatikoaren ondorio al dira benetan sute halakoak? Azken batean, antzeko eskalako suterik izan da Grezian duela mende bat inguru, eta, jakina, lurra berdetu egin zen ostera ere handik urte batzuetara. Baina ezin kontrolatuzko sute erraldoiak mende batetik behin-edo gertatzen ziren. Halako batek kiskali zuen Kanarietako Tenerife uhartearen eremu laurdena aurtengo udan. 

Azkeneko urteetan antzeko sute erraldoiak gertatu izan dira, besteak beste, Frantzian, Portugalen, Kanadan, Errusian, Indonesian, Hegoafrikan eta Brasilen. Estatu Batuetan izandako sute erraldoi horietako batean, esate baterako, 2.000 hektareatik gora kiskali ziren; halakorik ezinezkoa litzateke duela hogei urte. Azken hamar urteetan, 200dik gora sute erraldoi izan dira, eta, horien ondorioz, arestian aipaturiko eremua halako hamar kiskaliko zen guztira. Hamar urte horietatik seietan, hain zuzen ere, AEBek marka guztiak hautsi zituzten aurrez baso suteek eragindako hondamendiei zegokienez. 

Klima aldaketaren ondorioak dira horiek, bete-betean; edota haren oinordeko zuzenen batek lagatako ondarea. Aurtengo udan, 46&fraq14;C arterainoko tenperaturak jasan behar izan dituzte Grezian; duela hamar urte ezin pentsatuzkoak ziratekeen. Klima mediterranearrean, negu partean egiten du euria gehienbat; halako tenperaturek, bada, baso sute samaldakakoak eragin ditzakete ia ezinbestean. 

Sute horiek lehen begi-kolpean klima aldaketaren ondoriotzat jotzen dituen estreinako kasua izan da. Baina nolakoa izan da Greziaren jokabide politikoa? Itsusia baino itsusiagoa. 

Karamanlisen Gobernuak samaldakako sute erraldoi horiei aurre egiteko egin izan duen apurra ez da aski izan azken urteetan gero eta ziztu biziagoan haziz joan den krisia konpontzeko. Eta besteri egotzi nahi izan dio bere gaitasunik ezaren errua -su-piztaileei, saboteatzaileei eta terroristei-. Haren bozeramaileek ere halamoduzko adierazpenak egin izan dituzte, «mehatxu terrorista asimetrikoak» eta «plan antolatuak» izan direla argudiatuz, herrialdea desorekatu nahian dabiltzanak; halako astakeriak sineste dituzten greziar paranoikoek berek, ordea, nekez barkatuko lituzkete demokrata berrien hobenak ere. 

Eta apenas ardura dien halakoen aurka harturiko neurrien gogorrak. Gutxiengoak eta immigranteak izan ohi dira onuradun zuzenbidezko, urrutitik bada ere; eta Grezian ere haiexek izan litezke onuradun nagusiak, baina itxurakeria hutsa baino ez da, benetako arazoak ez baitie batere ardura. Edozein pertsona legez kanpokok edo atzerritarrek egingo zuen. 

Nekeza da aurrez irudikatzea aldaketa klimatikoak zein ondorio izango dituen munduan. Mississipiren delta, Ozeano Bareko hainbat uharte eta Bangladeshko zati handi bat olatuen azpian desagertzen ari dira. Amazonia kiskaltzen ari da, montzoiek huts egin dute hirugarren urtez jarraian Indiako azpikontinentean, eta, Espainia, Italia, Grezia eta Turkia basamortu bihurtzen ari dira. Orduan, norbanakoek eta gobernuek zergatik ez dute adeitasunez eta zentzuz jokatzen eta elkarlanean aritzeko modurik bideratzen, nazioarte osoak partekatzen duen hondamendi egoera horri aurre egiteko? 

Bideratuko dute, bai, txerri hegalariak eraisten dituztenean. 

